
-------------- 2017 թվականի N------Ա
«ՀԱՅԱՍՏԱՆԻ  ՀԱՆՐԱՊԵՏՈՒԹՅԱՆ ՔՆՆՉԱԿԱՆ ԿՈՄԻՏԵԻ ԴԵՊԱՐՏԱՄԵՆՏ» ՊԵՏԱԿԱՆ ԿԱՌԱՎԱՐՉԱԿԱՆ ՀԻՄՆԱՐԿԻՆ ԱՆՇԱՐԺ ԳՈՒՅՔ ԱՄՐԱՑՆԵԼՈՒ ՄԱՍԻՆ
Հիմք ընդունելով «Պետական կառավարչական հիմնարկների մասին» Հայաստանի Հանրապետության օրենքի 4-րդ հոդվածով սահմանված դրույթները` Հայաստանի Հանրապետության կառավարությունը որոշում է.

1. Հայաստանի Հանրապետության կառավարությանն առընթեր անշարժ գույքի կադաստրի պետական կոմիտեի աշխատակազմի Գեղարքունիքի մարզային ստորաբաժանմանն ամրացված՝ Գավառ քաղաքի Բունիաթյան փողոցի 1-ին անցում N 2 (նախկին Բոշնաղյան փողոցի 4) հասցեում գտնվող (ընդհանուր ներքին մակերես՝ 370,02 ք/մ) շենքի 298,46 ք/մ մակերեսով և 26.111.800 (քսանվեց միլիոն հարյուր տասնմեկ հազար ութ հարյուր) ՀՀ դրամ հաշվեկշռային արժեքով տարածքը հետ վերցնել Հայաստանի Հանրապետության կառավարությանն առընթեր անշարժ գույքի կադաստրի պետական կոմիտեի աշխատակազմից և այն ամրացնել «Հայաստանի Հանրապետության քննչական կոմիտեի դեպարտամենտ» պետական կառավարչական հիմնարկին:
2. Հանձնարարել Հայաստանի Հանրապետության կառավարությանն առընթեր անշարժ գույքի կադաստրի պետական կոմիտեի նախագահին և առաջարկել Հայաստանի Հանրապետության քննչական կոմիտեի նախագահին` սույն որոշումն ուժի մեջ մտնելուց հետո եռամսյա ժամկետում, Հայաստանի Հանրապետության օրենսդրությամբ սահմանված կարգով, ապահովել սույն որոշման 1-ին կետում նշված տարածքի հանձնման-ընդունման աշխատանքների կատարումը՝ դրանց հետ կապված ծախսերն իրականացնելով «Հայաստանի Հանրապետության քննչական կոմիտեի դեպարտամենտ» պետական կառավարչական հիմնարկի միջոցների հաշվին:
ՀԱՅԱՍՏԱՆԻ  ՀԱՆՐԱՊԵՏՈՒԹՅԱՆ  

              ՎԱՐՉԱՊԵՏ                                                           Կ. ԿԱՐԱՊԵՏՅԱՆ

ՀԻՄՆԱՎՈՐՈՒՄ
«Հայաստանի Հանրապետության քննչական կոմիտեի դեպարտամենտ» պետական կառավարչական հիմնարկին անշարժ գույք ամրացնելու  մասին» Հայաստանի Հանրապետության կառավարության որոշման նախագծի
1. Ընթացիկ իրավիճակը և իրավական ակտի ընդունման անհրաժեշտությունը.
Որոշման նախագծի ընդունումը պայմանավորված է այն հանգամանքով, որ 2014 թվականից՝ Հայաստանի Հանրապետության քննչական կոմիտեի (այսուհետ՝ Կոմիտե) ստեղծումից հետո, առ այսօր Կոմիտեի՝ Գեղարքունիքի մարզային քննչական վարչությունն իր գործունեությունն իրականացնում է Գավառ քաղաքի տարբեր հատվածներում գտնվող Հայաստանի Հանրապետության ոստիկանության Գեղարքունիքի մարզային վարչության և Գավառի բաժնի վարչական շենքերում: 
Կոմիտեի Գեղարքունիքի մարզային քննչական վարչությունը (այսուհետ՝ Վարչություն) կազմված է 10 հաստիքային միավորից (վարչության պետից, պետի տեղակալից, ՀԿԳ ավագ քննիչից, ՀԿԳ քննիչից, վարչության 2 ավագ քննիչից, վարչության 2 քննիչներից և դեպարտամենտի 2 աշխատակիցներից):
Վարչության պետն իր գործունեությունն իրականացնում է Հայաստանի Հանրապետության ոստիկանության Գեղարքունիքի մարզային վարչության Գավառ քաղաքի Օգոստոսի 23 փողոցի 36 շենքում՝ զբաղեցնելով ընդամենը 10.5 ք/մ մակերեսով տարածք:
Վարչության այլ ծառայողներն իրենց գործունեությունն իրականացնում են Հայաստանի Հանրապետության ոստիկանության Գավառի բաժնի վարչական շենքում' Գավառ քաղաքի Սահադյան 91 շենքի 3-րդ հարկում: Նշված շենքում Վարչության պետի տեղակալը, 6 քննիչները և դեպարտամենտի 2 աշխատակիցները զբաղեցնում են ընդամենը 4 աշխատասենյակ' ընդհանուր 62 ք/մ մակերեսով տարածքում, ընդ որում'
· առաջին աշխատասենյակում աշխատում են 1-ական ՀԿԳ ավագ քննիչ, քննիչ և դեպարտամենտի գլխավոր մասնագետ,
· երկրորդ աշխատասենյակում աշխատում են 2 ավագ քննիչներ և դեպարտամենտի պետը,
· երրորդ աշխատասենյակում աշխատում են 1-ական ՀԿԳ քննիչ և քննիչ,
· չորրորդ աշխատասենյակը զբաղեցնում է վարչության պետի տեղակալը' միաժամանակ նույն սենյակն օգտագործելով որպես ապրանքանյութական արժեքների պահպանման և արխիվի սենյակ:
Վարչությունը չունի իրեղեն ապացույցների պահման սենյակ, այդ իսկ պատճառով պարտադրված օգտագործում է Հայաստանի Հանրապետության ոստիկանության Գավառի բաժնի տուգանային հրապարակում գտնվող և ոստիկանության Գավառի բաժնի կողմից որպես ավտոտնակ օգտագործվող, անմխիթար վիճակում գտնվող ավտոտնակներից մեկը:
Վարչության աշխատանքային և կոմունալ-կենցաղային ծայրահեղ վատ պայմանները (2-3 քննիչների միաժամանակյա նստելու հանգամանքը, արխիվի առանձնացված չլինելը) բացասաբար են անդրադառնում ցանկացած քրեական գործով օբյեկտիվ նախաքննության կատարման վրա' անհարմարություն պատճառելով նաև դատավարության մասնակիցներին: 2 քննիչ միաժամանակ քննչական գործողություն կատարել չեն կարող, քանի որ դրանով կխախտվի քրեական գործի նախաքննության գաղտնիությունը, ինչպես նաև կարող է ոտնահարվել դատավարության մասնակցի մասնավոր և ընտանեկան կյանքի գաղտնիությունը: Նույն աշխատասենյակում աշխատող քննիչները պետք է սպասեն, որ այլ քննիչն ավարտի իր քննչական գործողությունները, դատավարության մասնակիցները դուրս գան աշխատասենյակից և միայն դրանից հետո հաջորդ քննիչն սկսի իր քննչական գործողությունները (որոշ դեպքերում հնարավոր չէ հստակ կանխատեսել քննչական գործողության, օրինակ' հարցաքննության տևողությունը, ինչը հանգեցնում է նրան, որ պաշտոնատար անձ հանդիսացող քննիչն ու դատավարության մասնակիցները սպասում են միջանցքում):
Բնականաբար, յուրաքանչյուր սենյակում 14 ք/մ մակերեսով տարածքում տեղադրված են աշխատանքային սեղաններ, չհրկիզվող պահարաններ և գրապահարաններ: Նման պայմաներում արդյունավետ աշխատանք կազմակերպել և պահանջել առնվազն անտրամաբանական է: Ավելին, պետք է նշել, որ Վարչության հիշյալ 4 աշխատասենյակները գտնվում են Հայաստանի Հանրապետության ոստիկանության Գավառի բաժնի 3-րդ հարկում, որտեղ տեղակայված են Հայաստանի Հանրապետության ոստիկանության քրեական հետախուզության, համայնքային ոստիկանության և պահակապարեկային ծառայության ծառայողների աշխատասենյակները, ովքեր յուրաքանչյուր պահի իրականացնում են իրենց աշխատանքային ծանր և բարդ գործունեությունը: Այս պայմաններում էլ Վարչություն այցելող ցանկացած վկա կամ տուժող պետք է անցնի  Հայաստանի Հանրապետության ոստիկանության կողմից զբաղեցված տարածքներով:
Վարչության ծառայողները զրկված են աշխատանքային տարրական պայմաններից, չկան առերեսման, անչափահասների հարցաքննության սենյակներ, առանց որոնց հնարավոր չէ պատշաճ իրականացնել այդ քննչական գործողությունները:
Նախագծի ընդունման արդյունքում հնարավոր կլինի բարելավել տարածքային ստորաբաժանման աշխատանքային պայմանները, կստեղծվի առավել նպաստավոր միջավայր և պայմաններ՝ մինչդատական վարույթի ընթացքում դատավարության մասնակիցների մասնակցությամբ քննչական գործողություններն իրականացնելու համար, արդյունավետ կկազմակերպվի քննչական գործողությունների իրականացումը: 
Միաժամանակ, կապահովվի Հայաստանի Հանրապետության կառավարության 2014 թվականի փետրվարի 27-ի թիվ 303-Ն որոշմամբ հաստատված Մարդու իրավունքների պաշտպանության ռազմավարության դրույթներից բխող գործողությունների ծրագրի 60-րդ կետի կատարումն, ըստ որի անչափահաս վկաների և տուժողների հարցաքննության համար կնախատեսվեն հատուկ սենյակներ, ինչպես նաև կապահովվի իրեղեն ապացույցների պահպանումը, որը ներկայիս պայմաններում առաջացնում է որոշակի խնդիրներ՝ կապված շենքային (տարածքային) մակերեսի հետ: 
2. Առաջարկվող կարգավորման բնույթը.
Վերոնշյալ նախագծով առաջարկվում է Հայաստանի Հանրապետության կառավարությանն առընթեր Հայաստանի Հանրապետության անշարժ գույքի կադաստրի պետական կոմիտեի աշխատակազմի Գեղարքունիքի մարզային ստորաբաժանմանն ամրացված՝ Գավառ քաղաքի Բունիաթյան փողոցի 1-ին անցում N 2 (նախկին Բոշնաղյան փողոցի 4) հասցեում գտնվող  (ընդհանուր ներքին մակերես՝ 370,02 ք/մ) շենքի 298,46 ք/մ մակերեսով 26.111.800 ՀՀ դրամ հաշվեկշռային արժեքով տարածքը հետ վերցնել և այն ամրացնել «Հայաստանի Հանրապետության քննչական կոմիտեի դեպարտամենտ» պետական կառավարչական հիմնարկին:

Հարկ է նշել, որ վերոնշյալ տարածքը Կոմիտեին տրամադրելու վերաբերյալ ՀՀ    Հայաստանի Հանրապետության կառավարությանն առընթեր Հայաստանի Հանրապետության անշարժ գույքի կադաստրի պետական կոմիտեից ստացված գրության համաձայն՝ Գեղարքունիքի մարզային ստորաբաժանման (298,45ք/մ) կողմից զբաղեցրած տարածքի հանձնմանը հնարավոր կլինի անդրադառնալ օպտիմալացման գործընթացի ավարտից հետո: 

Նկատի ունենալով, որ օպտիմալացման գործընթացն արդեն իսկ սկսված է և մասնակի տեղափոխումն իրականացված, և այն, որ ավարտվելու է սույն թվականի դեկտեմբեր ամսին, ուստի «Իրավական ակտերի մասին» ՀՀ օրենքով սահմանված կարգով մշակվել է սույն իրավական ակտի նախագիծը:  
3. Նախագծի մշակման գործընթացում ներգրավված ինստիտուտները, անձիք և նրանց դիրքորոշումները.
Նախագիծը մշակվել է Կոմիտեի կողմից:
4. Ակնկալվող արդյունքը.
Նախագծի ընդունման արդյունքում Հայաստանի Հանրապետության Գեղարքունիքի մարզի Գավառ քաղաքի Բունիաթյան փողոցի 1-ին անցում N 2 (նախկին Բոշնաղյան փողոցի 4) հասցեում գտնվող (ընդհանուր ներքին մակերես՝ 370,02 ք/մ) շենքի 298,46 ք/մ մակերեսով տարածքում կտեղակայվի Կոմիտեի՝ Գեղարքունիքի  մարզային քննչական վարչությունը: 

ՏԵՂԵԿԱՆՔ

«Հայաստանի Հանրապետության քննչական կոմիտեի դեպարտամենտ» պետական կառավարչական հիմնարկին անշարժ գույք ամրացնելու  մասին» Հայաստանի Հանրապետության կառավարության որոշման նախագծի ընդունման կապակցությամբ այլ իրավական ակտերի ընդունման կամ այլ իրավական ակտերում փոփոխություններ և լրացումներ կատարելու անհրաժեշտության առկայության կամ բացակայության մասին
«Հայաստանի Հանրապետության քննչական կոմիտեի դեպարտամենտ» պետական կառավարչական հիմնարկին անշարժ գույք ամրացնելու մասին» Հայաստանի Հանրապետության կառավարության որոշման նախագծի ընդունման կապակցությամբ այլ իրավական ակտերում փոփոխություն կատարելու անհրաժեշտություն չի առաջանա:

«Հայաստանի Հանրապետության քննչական կոմիտեի դեպարտամենտ» պետական կառավարչական հիմնարկին անշարժ գույք ամրացնելու  մասին» Հայաստանի Հանրապետության կառավարության որոշման նախագծի ընդունման կապակցությամբ Հայաստանի Հանրապետության պետական բյուջեում ծախսերի կամ եկամուտների ավելացման կամ նվազեցման մասին
«Հայաստանի Հանրապետության քննչական կոմիտեի դեպարտամենտ» պետական կառավարչական հիմնարկին անշարժ գույք ամրացնելու  մասին» Հայաստանի Հանրապետության կառավարության որոշման ընդունման դեպքում պետական կամ տեղական ինքնակառավարման մարմնի բյուջեում ծախuերի և եկամուտների էական ավելացում կամ նվազեցում չի նախատեսվում:

